
(Bath, J. in Aucamp, H. in Prinsloo,

K. in Viljoen, L. in De Lange, J.

in Scheepers, R. in Olivier, G.

in Meyer, A. 2009. p. v.

Voorwoord

Die opstanding

Nege jaar na sy dood het ek besef dat Koos Prinsloo nog lewe.
Teoretici argumenteer dat skrywers buitendien as “dood”
beskou moet word, sodat hul publikasies onafhanklik staan,’
maar Prinsloo se skryfwerk is verweef met sy eie lewe. Alhoewel
dit foutief sou wees om bloot sy kortverhale as outobiografies
te beskou, word lesers deur Prinsloo se tegnieke van selektiewe
ontbloting doelbewus verlei om in daardie slaggat te trap. Die
bedrieglik eerlike beelde van 'n versluierde outeur word egter
aangevul deur die magdom kommentaar op sy lewe en werk.
Vanweé die heftige reaksie wat sy literatuur uitgelok het, strek
sy oeuvre as 't ware verder as sy eie bundels. Dit sluit in die
literére vaders wat hy geéien het, die skrywersgemeenskap en
gewone lesers se reaksies in die media, uitsprake van kritici,
uitgewers, koerantberigte, tydskrifartikels, akademiese verhan-
delings en lesings, reaksionére kortverhale, novelles, 'n groot
korpus briewe, skinderpraatjies, 'n magdom filosofiese en siel-
kundige kommentaar ... en uiteindelik 'n toneelstuk.

In die wye web van wedersydse verwysings wat rondom
sy skryfwerk ontstaan het, kan mens die outeur se pols nog
sterk voel klop. Ek het besluit om dr. Frankenstein te speel en

nuwe lewe te skep uit bestaande fragmente. Prinsloo versus is
‘nvergestalting van die intertekstuele lewe wat Prinsloo vandag
nog handhaaf. Die teks is nie bloot 'n elegie aan Prinsloo nie,
maar 'n lewende aspek van hom.

Prinsloo versus?

Versus wie? Die titel van die drama is tog onvolledig; die La-
tynse term veronderstel dat 'n antagonis aangedui moet word
as teiken van die konflik. Dis egter vir gehore om te besluit
teen wie Prinsloo uiteindelik geveg het.

Koos Prinsloo het juis nie 'n tekort aan vyande gehad nie —
al het sy “antagoniste” dikwels eers uitgevind hulle is in sy
slegte boekies wanneer hulle daarvan te lese gekry het. Alhoe-
wel hul verskynings in sy verhale hoofsaaklik bestaan uit flardes
van skinderstories, is Prinsloo se eie ongenaakbare ontbloting
‘n meer deurlopende faktor van sy skryfwerk.

Uiteindelik het Prinsloo se openbare onthullings meer ver-
klap oor sy eie beginsels en patriargale fiksasies as wat dit ander
ontmasker het. In ooreenstemming hiermee is die antagoniste
in die toneelstuk bloot die katalisators vir Prinsloo se selfont-
hullende konflik.

Versus vaders

Die kern van die Oedipuskompleks (van 'n seun wat in opstand
kom teen sy pa) is sedert die antieke Griekse beskawing al her-
kenbare stof vir gehore. Die uitdaging was om die evolusie van
hierdie tragedie in 'n moderne idoom te ondersoek — waar

“vaders” nie noodwendig biologies is nie en “moord” gepleeg
word met 'n wapen magtiger as die swaard.

Die sleutel vir my as skrywer was 'n lesing oor Harold Bloom
se studie van literére leerlinge wat hul mentors “aanval” in hul
skryfwerk. Dit het ongeveer vierhonderd tree na 'n volgende
klas geneem om te besef dat Suid-Afrika reeds getuie was van
'n tragedie waarvan die omvang selfs die Grieke sal ruk.

Prinsloo pas nie alleen in die tradisionele raamwerk van
die Oedipuskompleks nie, maar verruim ook die begrip aan-
sienlik. Hy het 'n weersin in outoriteit getoon en nooit ge-
skroom om sy konflik met enige patriargale figure te publiseer
nie. Vaders van die gesinskern, staat, kerk, literére sisteme en
uitgewersbedryf is deur sy pen gestriem.

Versus eenstemmigheid

Prinsloo het met sy skryfstyl ook in opstand gekom teen die
outoriteit van 'n enkelperspektief. Hy het die meesternarratief
versplinter met intertekstuele verwysings, voetnotas en kant-
aantekeninge.

Prinsloo versus weerspieél hierdie veelvlakkigheid met die
DRAMATURG se transparantprojeksies en die KRITICI se
deurlopende kommentaar. Hulle insette is nie op sigself nood-
saaklik om die dramatiese verloop te volg nie, maar skep 'n
aanvullende netwerk van inligting vir die gehoor. Die oorvleue-
lende aard en akademiese taalgebruik van hierdie aanvullings
verleen 'n bykans poétiese, musikale gedreun wat temas her-
haal — 'n postmodernistiese wiegelied vir 'n kunstenaar wat

nie rus kon vind nie.

Bronne?

Die navorsing beskikbaar oor Prinsloo is oneindig meer as wat
in hierdie toneelstuk opgeneem kon word. Daar moes 'n grens
getrek word oor hoeveel gehore kan én hoef te absorbeer — en
ook oor waar en hoeveel die dramaturg by gegewens mag in-
meng.

Ek het my beperk tot gepubliseerde bronne, met ander
woorde dokumente wat reeds geredelik in die openbare sfeer
beskikbaar was.? Die teks poog nie om self te ontbloot nie, maar
eerder te dokumenteer tot watter uiterstes dit reeds gedoen is
deur die rolspelers van hierdie tragedie.

Dié beperking dien ook as verontskuldiging teen aantygings
van platvloersheid. 'n Mens kan onmoontlik vir Koos die mens
of Prinsloo die skrywer met 'n suikerlagie bedek. Om die skok-
elemente in sy werk oor te sien sou beteken dat mens 'n sub-
stansiéle element daarvan ignoreer. Reeds met die eerste op-
voering van Prinsloo versus was daar 'n ontstelde gehoorlid wat
in die briewekolom van die Burger verklaar het dat die stuk
alle grense van sedelikheid oorskry in sy pogings om te skok.
Wat die briefskrywer nie besef het nie, is dat die sogenaamde
banaliteite al tien jaar tevore in druk verskyn het onder die
vaandel van kortverhaalkuns. (Prinsloo het self van hierdie ver-
ontskuldigingstegniek gebruik gemaak — van sy mees ekspli-
siete bewoordings is direkte aanhalings uit ander publikasies.)*

n Oop slot

Koos Prinsloo het in sy kort leeftyd groot opslae gemaak: 'n
ikoon wat te vinnig en te gevaarlik geleef en te vroeg gesterf

het. Sy lewensverhaal is egter nie beperk tot sy 36 jaar op aarde
nie. Hy is 'n James Dean van die Afrikaanse literatuur — sy lewe
en kuns eggo buite sy eie tyd of grense.

‘n Toneelstuk oor hierdie skrywer is voorwaar 'n foto in rou:
'n postmoderne blik op 'n tragedie van Griekse proporsies, uit-
gespeel op private en openbare, persoonlike en artistieke slag-
velde.

Adriaan Meyer
2009






